NCC LE SARS BA SAENA MEMORANDAMO WA KUTLWISISANO (MoU) HO
NTLAFATSA BOIKOBELO

Khomeshene ya Naha ya Baji (NCC) mmoho le Ditshebeletso tsa Lekgetho tsa Afrika
Borwa (SARS) ba phethetse Memorandamo wa Kutlwisisano (MoU) ho ntlafatsa
tshireletso ya baji kgahlano le ho ata ha dithoto tse sa ikobeleng molao tse kenang
mebarakeng ya Afrika Borwa. MoU ena e ikemiseditse ho ntlafatsa phethahatso ya
molao, ho phahamisa dipuisano, tshebedisano le ho ntlafatsa karolelano ka lesedi, ho

bapa le thomo tsa ditheo ka bobedi le ho latela ka moo molao o dumellang ka teng.

MoU e tsepamisa maikutlo hodima dithomelohare ho naha tse sa ikobeleng molao, ho
ntlafatsa boikobelo ba lekgetho le ba bolaodi ba meedi le ho sireletsa baji dithotong
tse sa sireletsehang le tsa maemo a tlase. Tumellano ena e etsa hore ho be le
diphuputso tsa kopanelo, karolelano ka lesedi le mekutu e hlophisitsweng ya

phadimehiso.

MoU ena ka ho qolleha e ikemiseditse ho bebofatsa tshebedisano pakeng tsa mekga
ho arabela ditlolo tsa karolo ya 26 ya Molao wa Tshireletso ya Baji, wa 2008 (Molao
wa Nomoro ya 68 wa 2008), haholoholo ho tse mabapi le ho hloleha ha ho ntshuwa
ha diinvoese kapa ho ntshuwa ha diinvoese tse sa ikobeleng ditlhoko tsa molao, ho
akareditswe le ho tloswa ha dintlha tsa ngodiso ya VAT. E boela e theha mekgwa eo
ka yona NCC e tlang ho tlaleha dipelaelo tsa ditlolo tsa molao wa lekgetho le wa
bolaodi ba meedi, ho akareditswe le ho hloleha ho ingodisetsa lekgetho le/kapa tsa

bolaodi ba meedi ka teng.

Tshebedisano e pakeng tsa ditheo tsena tse pedi e lebelletswe ho ntlafatsa maiteko
a phethahatso ya molao ka hara makala a Diaparo, Masela, Dieta, le Matlalo (CTFL)
ka ho qolla moo ho nang le qobo kapa ho iphaposa dikgafa tsa bolaodi ba meedi le
makgetho ka batlisi ba dithoto ka hara naha, le ho phethahatsa ditaolo tse loketseng
tsa molao mmoho le ho kena dipakeng ho tobana le ditlwaelo tse jwalo. Ena e boela
e ntlafatsa bodisa ba makala a bohlokwa, ho akareditswe ho tliswa ha dithoto tsa
kgwebisano ya elektronike ka hara naha, moo ho nang le kotsi ya ho se bolele mabitso

a dintho ka nepahalo le ho ya ka molao e dutseng e le hlobaboroko.



Khomeshenara ya SARS, Ngaka. Johnstone Makhubu, ka nako eo a neng a tshehetsa

tumellano ena e saenetsweng ke Khomeshenara ya mehleng, o tiisitse hore:

“Bolekane bo ntlafatsa bokgoni ba rona ba ho fokisa le ho nka mehato kgahlano le ho
se ikobele ho mabapi le ho tliswa ka hare ho naha ha dithoto le ho qojwa ha tefo ya
lekgetho. Sena se kgontsha le ho nyalana le tsebiso e entsweng ke Mopresidente ka
nako ya Puo ya Boemo ba Setjhaba (SONA) ha ho ne ho kgakolwa Lenaneo la Naha
la Tshitiso ya Ikhonomi e seng Molaong le kopanyang mekgatlo e bohlokwa ya mmuso
le bakgathatema ba bang, ho akareditswe le lekala la praevete. Sena se re thusa ho
sireletsa ikhonomi ka tsela e ntlafetseng ha re ntse re nnetefatsa hore bahwebi bohle

ba sebetsa ka tsela e seng leeme le e molaong.”

O tswetse pele ka hore, “Tumellano ena ke karolo ya tshebedisano ya rona e mawala,
ka ho sebedisa Ditumellano tse fapaneng (MOUs) le ditheo tsa mmuso ho thibela

tshebediso e mpe ya kgwebisano ho phatlalla le meedi.”

Ha a tshehetsa sena, Khomeshenara e Tshwereng Mokobobo ya NCC, Mong. Hardin
Ratshisusu, o boletse hore MoU e tshehetsa thomo ya NCC ya ho sireletsa baji. O
boetse a bolela hore, “Baji ba na le tokelo ya ho ba le dithoto tse bolokehileng, tsa
boleng bo botle mmoho le diketsahalo tse seng leeme tsa mebaraka. Tshebedisano
ena e thusa hore ho be le diketso tse sebetsang ka ho phethala kgahlano le diketso
tse thibetsweng, ha ka lehlakoreng le leng ho ntse ho ntlafatswa boikarabelo ho

phatlalla le lethathama la boleng.”

Tumellano ena e bontsha tsela eo mmuso kaofela ha ona o tlang ho sebetsa ka teng
ho tse mabapi le tshebedisano, ponaletso, le boikarabelo. E boela e fana ka tsela e
hlakileng ya tlaleho, tshebetso e kopanetsweng, le dipuisano tse ntseng di tswela pele
ho nnetefatsa hore dithoto tse sa ikobeleng di a tsejwa mme di sebetswa ho latela

molao o teng.

Ke Phetho.



